
Nafarroak kontrol sistema zehatza du, gizakiok behi eroen gaixotasuna duen animaliarik kontsumitu ez dezagun bermatzeko
Horixe bera adierazi du Nafarroako Gobernuko Nekazaritza eta Abeltzaintzako zuzendari nagusiak

Asteartea, 2008ko apirilaren 8a. Ignacio Guembe Nekazaritza eta Abeltzaintzako zuzendari nagusiak gaur goizean adierazi duenez, Nafarroak kontrol sistema zehatza du, gizakiok behi eroen gaixotasuna duen animaliarik kontsumitu ez dezagun bermatzeko. Osasun Departamentuak eta Landa Garapen eta Ingurumen Departamentuak egiten dituzten ikuskapenak zorrotzak izaten direla ere adierazi du kontseilariak. 
Bestalde, zuzendari nagusiak gaineratu duenez, Nafarroako behi haztegi asko ekoizpen ziurtatuko sistemei atxikita jarduten dira, eta ondorioz, baldintza gogorragoak bete behar izaten dituzte behiak elikatzeko eta hazteko. “Nafarroako Aratxea” Deituraren kasuan, esate baterako, animalien jatorria ziurtatu behar da, eta gainera, animaliak Foru Komunitatean bertan hazi behar dira, besteak beste. 

Zuzendari nagusiak gogorarazi duenez, gainera, Behien Entzefalopatia Espongiforme Kutsakorrak (behi eroen gaixotasuna esan ohi diotenak) zortzi-hamar bat urte behar izaten ditu gizakiongan agertzeko (kutsatu ondoren). Zehazki, Gaztela eta Leonen antzeman dituzten kasuak 2002a baino lehen kutsatu ziren pertsonenak dira. 2000. urtean behi eroen krisia jazo zen, eta orduan, kontrol sistema zorrotza jarri zuen abian Europar Batasunak, behi haragiaren gainean. Aipaturiko kontrolak erregulatzen dituzten oinarrizko arauak honako hauek dira, funtsean: Entzefalopatia Espongiforme Kutsakorretik babesteko neurriei buruzko 2000/776 Erabakia; Entzefalopatiari aurrea hartzeko, kontrolatzeko eta errotik ezabatzeko xedapenak ezartzen dituen 999/2001 Erregelamendua; eta Espainiako zaintza eta kontrolerako programa integrala indarrean jartzen duen 3.455/2001 Errege Dekretua. 

Kontrol sistema
Kontrol sistemaren baitan, honako kontrol hauek egiten dituzte: 
- Identifikazio eta trazabilitate sistema: Behi espezieko animalia guztiak identifikatuta daude, jaiotzen direnetik, belarritako bikoitz baten bidez. Gainera, datu base nazionalean izena emanda daude. Animalia bakoitzak egiten dituen mugimendu guztiak kontrolatzen eta erregistratzen dituzte (larrera, beste haztegi batzuetara edo hiltegira eramaten dituztenean). Azken batean, behar bezala identifikatuta ez dagoen animaliaren bat hiltegira iristen bada, ez da elika-katean sartuko, hil ondoren suntsitu egingo baitute. 

- Animalien elikaduraren gaineko kontrola: Jakina denez, “behi eroen krisia” behiak elikatzeko animalia jatorriko irina erabiltzeagatik jazo zen, eta ondorioz, Europako Batzordeak debekatu egin zuen animaliak elikatzeko gisa horretako irina erabiltzea. Horregatik, animalien elikaduraren gaineko kontrol sistema bat dago indarrean. Hain zuzen ere, abeltzaintzako ustiategietan ikuskapenak egiten dituzte, animaliak elikatzeko animalia jatorriko irinik erabiltzen ez dela bermatzeko. Nafarroan, zehazki, Landa Garapen eta Ingurumen Departamentuko albaitariek egiten dute aipaturiko kontrola.

- Animalien osasunaren gaineko albaitaritza kontrola: Ustiategietako ardura duten albaitariek, ITG Institutukoek (Landa Garapen eta Ingurumen Departamentuko enpresa publikoa), eta abeltzainek, animaliaren batek gaixotasunaren sintomak dituela uste badute, Landa Garapen eta Ingurumen Departamentuari eman behar diote horren berri. Orduan, kontrolerako protokolo bat jarriko lukete abian aipaturiko Departamentuko albaitari ofizialek. Bestalde, animaliak hiltegira eramaten dituztenean, Osasun Departamentuko albaitariek azterketa kliniko bat egiten diete, gaixotasunaren sintomarik ez dutela bermatzeko. 
- Hiltegiko kontrolak: Animalien kasuan, hiru edo lau urteren ondoren garatzen dute gaixotasuna, eta hori kontuan hartuta, animalia guztiak bi urtean behin aztertzen dituzte, zuhurtasun neurriak indartzeko, eta analisien emaitzek gaixotasunik ez dutela ziurtatu arte animaliak kontsumoko katean ez sartzeko. Hartara, bermatuta dago gizakiok ez dugula kontsumituko gaixotasuna duen animaliarik. 

- Abeltzaintzako ustiategietan edo kanpoan hiltzen diren animaliak, arrazoia dena delakoa ere, bildu eta suntsitzea: Animalia horiek bi urte edo gehiago badituzte, suntsitu aurretik lagin bat hartzen dute, aztertzeko eta gaixotasuna duten ala ez egiaztatzeko. Europako Batzordearen 1774/2002 Erregelamendua da ustiategietan edo kanpoan hiltzen diren animaliak bildu eta suntsitzeko betebeharra ezartzen duena. Behien kasuan, sistema hori 2001az geroztik dago indarrean. Bildutako animaliak tratamendurako berariazko planta batean suntsitzen dituzte, baina aldez aurretik, animaliek bi urte edo gehiago badituzte, lagin bat hartzen dute, aztertzeko eta Entzefalopatia ote duten egiaztatzeko.

- Epidemiologia kontrolerako programa: Entzefalopatia duen animaliaren bat antzemanez gero, epidemiologia kontrolerako programa jarriko lukete abian. Horretarako, animalia zer ustiategikoa den identifikatu eta gaixotasuna izan dezaketen animalia guztiak hil, aztertu eta suntsituko lituzkete. 

Nekazaritza eta Abeltzaintzako zuzendari nagusiak, kontrol sistemak azaldu ondoren, errepikatu egin du gaixotasuna duen animaliarik ezin dela iritsi gizakion kontsumo katera, eta adierazi duenez, kontsumitzaileok lasai egon gaitezke. 

